
 

  

   

 

НАУКА, НОВЫЕ ТЕХНОЛОГИИ И ИННОВАЦИИ КЫРГЫЗСТАНА, № 5, 2021 

  

88 

 

 

 

 

DOI:10.26104/NNTIK.2019.45.557 

Шеров Ш.Б., Таиров К.А 

МЕКТЕПТЕРГЕ «ДИН МАДАНИЯТЫНЫН ТАРЫХЫ» САБАГЫН  

КИРГИЗҮҮДӨГҮ КӨЙГӨЙЛӨР (Кыргызстан жана Орусиянын мисалында) 

Шеров Ш.Б., Таиров К.А 

ПРОБЛЕМЫ ВНЕДРЕНИЯ В ШКОЛАХ ПРЕДМЕТА «ИСТОРИЯ  РЕЛИГИОЗНОЙ  

КУЛЬТУРЫ» (на примере Кыргызстана и России) 

Sh. Sherov, K. Tairov 

PROBLEMS OF INTRODUCING THE SUBJECT «HISTORY OF RELIGIOUS  

CULTURE» IN SCHOOLS (on the example of Kyrgyzstan and Russia) 

УДК: 372.82 

Макалада коммунисттик идеологияга сугарылып, ди-

ний дүйнө таанымды чанып, атеисттик көз карашта ка-

лыптанган орус жана кыргыз коомдорунда элге дин таануу 

тууралуу билим берүү актуалдуу көйгөйгө айлангандыгы 

жана анын себептери көргөзүлдү. Кыргызстандын жана 

Орусиянын жалпы орто билим берүүчү мектептеринин про-

граммасына дин таануу курсун киргизүүдөгү көйгөйлөрү, 

тажрыйбалары тууралуу маселе талкууга алынды. Автор 

Орусияда «Диний маданияттын негиздери жана светтик 

этика», биздин өлкөдө «Дин маданиятынын тарыхы» курс-

тарын киргизүүдө жалпы төмөнкүдөй көйгөйлөрдү белги-

лейт: Эки өлкөдө да сабактын мазмунун плюралисттик 

коомго ылайык түзүү маселеси; Кыргызстанда дин таануу 

курсу пилоттук мектептерде гана окутулууда; Өлкөбүздө 

каржылык тартыштыктан улам дин таануу боюнча 

окутуучуларды кайра даярдоо курсунан өткөрүү жарая-

нынын толук ишке ашпагандыгы; Орусияда жалпы билим 

берүүчү мекемелер курста сунушталган алты модулдун 

үчөсүн гана ишке ашырууда.  

Негизги сөздөр: Кыргызстан, Орусия, дин, маданият, 

дин таануу, көйгөй, курс, модул. 

В статье показано, что религиозное образование 

стало актуальной проблемой в российском и киргизском 

обществах, пропитанных коммунистической идеологией, 

религиозным мировоззрением и атеистическими взглядами, 

и причины этого. Обсуждались вопросы проблем и опыта 

внедрения религиоведения в учебные программы 

общеобразовательных школ Кыргызстана и России. Автор 

отмечает следующие общие проблемы внедрения курса 

«Основы религиозной культуры и светской этики» в России, 

«История религиозной культуры» в нашей стране: 

Проблема соответствие содержания урока в 

плюралистическом обществе в обеих странах; В 

Кыргызстане религиоведение преподается только в пилот-

ных школах; Незавершенное осуществление переподготовки 

учителей религиоведения в нашей стране из-за финансового 

дефицита; В России общеобразовательные учреждения реа-

лизуют только три модуля из шести, предлагаемых в курсе 

и т.п. 

Ключевые слова: Кыргызстан, Россия, религия, культу-

ра, религиоведение, проблема, курс, модуль. 

The article shows that religious education has become an 

urgent problem in Russian and Kyrgyz societies, saturated with 

communist ideology, religious worldview and atheistic views, 

and the reasons for this. The issues of problems and experience 

of introducing religious studies into the curricula of secondary 

schools in Kyrgyzstan and Russia were discussed. The author no-

tes the following general problems of introducing the course 

«Fundamentals of Religious Culture and Secular Ethics» in 

Russia, «History of Religious Culture» in our country: The 

problem of the correspondence of the content of the lesson in a 

pluralistic society in both countries; In Kyrgyzstan, religious 

studies are taught only in pilot schools; Unfinished 

implementation of the retraining of teachers of religious studies 

in our country due to the financial deficit; In Russia, general 

education institutions implement only three modules out of six 

offered in the course, etc. 

Key words: Kyrgyzstan, Russia, religion, culture, religious 

studies, problem, course, module. 

XIX кылымдын аягында Орусия империясынын 

түрк тилдүү калкындагы коомдук-саясий агартуу 

кыймылынын башталышы менен Бухара билим 

берүү үлгүсү колдонуудан кала баштаган. Дал ошол 

мезгилде эски схоластикалык окуу усулдарына 

каршы Исмаил Гаспринский баштаган 

прогрессивдүү, алдыңкы билим берүүнү көздөгөн 

жадидизм кыймылы кеңири таркалат [1]. Мындан 

тышкары кыргыз жергесинде падышалык бийликтин 

орношу менен орус-тузем мектептери түзүлө 

баштаган. Акыркы изилдөөлөргө ылайык 

жадидизмдик билим берүүнү Улуу Октябрь 

Cоциалисттик революцияга чейин эле Молдо 

Кыргыз жана Шабдан баатырдын медресесинде, 

ошондой эле Молдо Кылыч өз алдынча ишке ашыр-

гандыгы белгилүү болду. 

 70 жыл коммунисттик идеологияга сугарылып, 

диний дүйнө таанымды чанып, атеисттик көз 

карашта калыптанган орус жана кыргыз 

коомдорунда элге дин таануу тууралуу билим берүү 

актуалдуу көйгөйгө айланды. Аталган көйгөйдү 

төмөнкүдөй себептерге бөлүп кароого болот: 

 Өлкөлөрдөгү демократиялык тутумдун орношу; 

 Дин тутуу эркиндигинин мыйзамдуу бекилиши; 

 Кыргызстан жана Орусиянын калкынын көп 

улуттуу болушу; 

 Коомго жат түрдүү диндердин жайылышы жана 

алардын уюмдарынын ачылышы; 

 Дүйнөлүк интеграциянын шартында миссионер-

дик иш-аракеттердин күч алышы ж.б. 

2010-жылы «Диний маданияттардын негиздери 

жана светтик этика» (ДМНСЭ) курсун эксперимент 

катары Орусия Федерациясынын 19 аймагында мек-

тептерге өз ичине алты модулду: «Проваславдык ма-

данияттын негиздери», «Будда маданиятынын негиз-

дери», «Ислам маданиятынын негиздери», «Иудей 

маданиятынын негиздери», «Дүйнөлүк диний мада-

нияттын негиздери жана светтик этиканын негизде-

рин» камтыган ДМНСЭ курсу киргизилген. Апроба-

циянын биринчи этабы 10 аймакта жүргүзүлүп, 240 

минге жакын төртүнчү, бешинчи класстардын окуу-

чулары жаны сабакты окушкан. Жаны дарсты окутуу 

үчүн 15 миң окутуучу тартылып, алардын болжолдуу 

60% башталгыч класстардын окутуучулары түзгөн 

[2]. 

2012-жылдан баштап, «Диний маданияттардын 

негиздери жана светтик этика» дисциплинасы мектеп 

программасына федералдык компонент катары кир-

гизилип, [3] 1-сентябрдан баштап жалпы өлкөдө 

башталгыч класстын бардык төртүнчү класстарында 

милдеттүү түрдө «Диний маданияттын негиздери 

жана светтик этика» курсу окутула баштаган. Анын 

сааттык жүктөмү 34 саатты түзгөн. 2012-жылдын жаз 

айларында бардык мектептерде 4-класстын 

окуучуларынын ата-энелеринин жыйындары болуп 

өткөн. Анда негизги маселе кайсы модулду тандоо 

турду. Ата-энелердин үчтөн эки бөлүгү (үй-

бүлөлөрдүн 63% дан ашыгы, же 850 миңден ашуун 

окуучулар) «светтик» курстарды тандашкан. 

Алардын ичинен 41,7% «Светтик этика негиздери», 

21,5% - «Дүйнөлүк диний маданияттардын 

негиздери» окутулсун дешкен. Конфессионалдык 

деп аталган модулдардын ичинен «Православдык 

маданияттын негиздерин» 32% ата-эне, «Ислам 

маданиятынын негиздерин» 4,2%, «Буддизм мада-

ниятынын негиздерин» 0,57% жана «Иудей мадания-

тынын негиздерин» 0,05% ата-энелер тандашкан. 

Бул жалпысынан 480 миңге жакын билим алуучуну 

түзгөн [4]. 

Өкмөт алдында биринч көйгөй окуу програм-

масын түзүү, окуу китептерин даярдоо, ата-энелерге 

түшүндүрүү иштерин жүргүзүү болду. Кийинки не-

гизги көйгөй мугалимдерди массалык түрдө кайра 

даярдоо болгон. Билим берүү жана илим министрли-

гинин маалыматы боюнча 2012-2013-жылдары эле 

70 000 окутуучу «Диний маданияттын негиздери жа-

на светтик этика» предметинен кайра даярдоо курсу-

нан өтүшкөн [5]. Бир же эки жылдын аралыгында 

70 000 жаңы адистерди даярдоо мүмкүн эместиги 

мыйзам ченемдүү эле. Маселени чечүүнүн бирден-

бир жолу ар кандай деңгээлдеги билим берүү меке-

мелеринде башталгыч класстардын мугалимдери, 

тарых жана жашоо-тиричилик коопсуздугунун 

негиздери боюнча окутуучулар тартылган [6]. Мын-

дай кайра даярдоодон кийин мугалимдер «Диний 

маданияттын негиздери жана светтик этика» курсу-

нун 6 модулунун барын окутууга даяр болушу керек 

эле. Белгиленген чаралар өз кезегинде курсту оку-

туунун сапатына таасир этпей койгон жок. Эгерде 

тарых мугалими үчүн дин маселелери тигил же бул 

денгээлде белгилүү болсо, башкалары үчүн бардык 

модулдарды өздөштүрүү олуттуу көйгөйгө айланган. 

72 саатка ылайыкталган программадан өткөн муга-

лимдер предметти толук өздөштүрө албасы 

белгилүү. Себеби курста мыйзамдык негиздер, 

окутуунун усулу, салттык диний маданияттын 

негиздери жана светтик этика ж.б. камтылган. 

Бүгүнкү күндө 6 модул боюнча мектептерди ке-

сипкөй кадрлар менен камсыз кылуу маселесин тал-

куулоо эрте деп ойлойбуз. Себеби ДМНСЭни толук 

кандуу окутуу үчүн атайын даярдалган адистер же-

тишпейт. Мындан тышкары, бир дагы билим берүү 

мекемеси ар бир модул боюнча тиешелүү окуу жүк-

төмү менен мугалимдерди камсыз кылып бере 

албайт. Учурда жалпы билим берүүчү мекемелер эн 

көп дегенде 3 модулду гана адистер менен 

камсыздай алат. Башкача айтканда, Билим берүү 

жана илим министрлиги сунуштаган ДМНСЭ 

моделин, негизинен, алты модул көлөмүндө ишке 

ашыруу мүмкүн эмес. 

Жаш адистерди ДМНСЭ курсун окутууга даяр-

доо үчүн, базалык билим берүү профилин иштеп чы-

гуунун алкагында, 2013-жылдын 9-сентябрынан 20-

октябрына чейин, бакалаврдын 050100 «Педагогика-

лык билим берүү» багытына «Конфессиялар мада-

нияты» профилин эске алуу менен 

эксперименталдык апробация жүргүзүлгөн.  

Ал эми Кыргызстандын дин чөйрөсүндөгү мам-

лекеттик саясатты реформалоо жана диний уюмдар-

дын иштерин тартипке келтирүү максатында 2014-

жылы КРнын Коргоо кеңешинде атайын концепция 

бекитилип, бир топ иш-чараларды өткөрүү боюнча 

чечимдер кабыл алынган. Концепциянын приоритет-

түү багыттарынын бири – бул дин таануу жана 

диний билим берүү тармагын реформалоо жана 

сапатын жогорулатуу болчу. Аны ишке ашыруу 

боюнча өкмөттүн буйругу менен иш-чаралар иште-

лип чыгып бекитилген. Анда орто мектептерде дин 

маданиятынын тарыхын окутуу маселеси да каралган 

[7].  

Концепция Кыргыз Республикасынын балда-

рына жана жаштарына жалпы орто билим берүү, 

аларды тарбиялоо жана коомго аралаштыруу 

процессинде окуучуларга руханий-адептик билим 

берүүнү өркүндөтүүгө багытталган.    

   Сабактын аты эле айтып тургандай, бул жерде 

тарыхка өзгөчө басым жасалып жатат. Концепцияны 

иштеп чыгууда төмөнкү нерселерге көңүл бурулган. 

Биринчиден, эмнени окутуш керек, экинчиден, кан-

дай окутуш керек, үчүнчү, ким окутуш керек деген 

маселе турат. Бул үч маселени бирдиктүү чечпей 

туруп, натыйжага жетүү мүмкүн эмес. Аталган сабак 

мектептердеги тарых дарсынын чегинде окутулат. 9-

класстын базасында 18 сааттык атайын курс кирги-

зилген. Бул сабактын методикалары мектептин 

тарых мугалимдери бере ала тургандай кылып 

түзүлүгөн. Сабак бере турган мугалимдер атайын 

кайра даярдоо курсттардан өтүшүп, башында он 

мектепте гана окутула баштаган. 

Адистерди даярдоо максатында, 2016-жылдын 

16-18-август күндөрү Кыргыз Республикасынын Дин 

иштери боюнча мамлекеттик комиссиясы КР Билим 

берүү жана илим министрлиги менен биргеликте 

«Диний маданияттын тарыхы» курсун окутуу 

боюнча мугалимдер үчүн үч күндүк тренинг 

өткөрүлгөн. Анын катышуучулары 7 облустан жана 

Бишкек, Ош шаарларынан келген тарых 

мугалимдери жана райондук билим берүү 

бөлүмдөрүнүн жана аймактык усулдук 

борборлордун кызматкерлери болушту [8]. 

Жогоруда белгиленген аракеттерге ылайык 

кыргыз өкмөтү жалпы мектептерге «Диний мада-

нияттын тарыхы» курсун киргизе элек. Бул албетте 

каржынын тартыштыгы жана кадрларды даярдоо 

көйгөйлөрүнө байланыштуу. 

Кыргызстандын жана Орусиянын мектептерге 

«Диний маданияттын негиздери жана светтик этика» 

жана «Диний маданияттын тарыхы» курстарын кир-

гизүү боюнча тажрыйбаларын талдап, төмөнкүдөй 

тыянак чыгарууга болот. 

 Орусияда адистерди «Диний маданияттын не-

гиздери жана светтик этика» курсун окутууга 

даярдоо үчүн базалык билим берүү профилин иштеп 

чыгуунун алкагында бакалаврдын 050100 «Педаго-

гикалык билим берүү» багытына «Конфессиялар ма-

данияты» профилин эске алуу менен экспериментал-

дык апробация жүргүзүлүүдө.  

 Орусияда өкмөттүн демилгеси менен «Диний 

маданияттын негиздери жана светтик этика» предме-

тинен окутуучулар жыл сайын акысыз кайра даярдоо 

курсунан өтүүдө. Ал эми Кыргызстанда каржылык 

тартыштыктан улам бул жараян толук ишке аша 

элек.  

 Мугалимдерди кайра даярдоодо Орусия тарых, 

педагогика жана адам өмүрүнүн коопсуздугу боюнча 

мугалимдер курста окутулуп, педагогика жана адам 

өмүрүнүн коопсуздугу боюнча окутуучулардын мо-

дулдарды өздөштүрүүсү олуттуу көйгөйгө айланган. 

Биздин өлкөдө «Диний маданияттын тарыхы» курсу-

нун усулдары мектептин тарых мугалимдери бере 

ала тургандай кылып түзүлүп, жалан тарыхчылар 

курстан өтүшкөн. Албетте бул ыкма жемиштүү 

болууда.  

 Орусияда жалпы билим берүүчү мекемелер эн 

көп дегенде 3 модулду гана адистер менен 

камсыздап жаткандыгын эске алганда Билим берүү 

жана илим министрлиги сунуштаган ДМНСЭ 

моделинин алты модулун толук көлөмдө ишке 

ашыруу мүмкүн эмес экендигин практика көргөздү. 

